
UOʻK: 9:433:908  
Alibek Qahromon oʻgʻli Bengmatov, 

Navoiy innovatsiyalar universiteti  
Surxondaryo kampusi oʻqituvchisi 

 
XX ASRNING IKKINCHI YARMIDA JANUBIY OʻZBEKISTONDA SPORT 

KADRLARINI TAYYORLASH: SIYOSIY, IJTIMOIY VA INSTITUTSIONAL OMILLAR 
TAHLILI 

 
For citation: Alibek Q. Bengmatov. TRAINING OF SPORTS PERSONNEL IN SOUTHERN 
UZBEKISTAN IN THE SECOND HALF OF THE 20TH CENTURY: AN ANALYSIS OF 
POLITICAL, SOCIAL, AND INSTITUTIONAL FACTORS. Look to the past. 2026, vol. 9, issue 
3. 
 

http://dx.doi.org/10.5281/zenodo.19845481 
 

 
ANNOTATSIYA 

Ushbu maqolada XX asrning ikkinchi yarmi davomida Janubiy Oʻzbekiston hududida 
(asosan Qashqadaryo va Surxondaryo viloyatlari misolida) sport kadrlarini tayyorlash tizimining 
shakllanishi va evolyutsion rivojlanishiga Sovet davri davlat siyosatining koʻrsatgan tizimli ta’siri 
kompleks tarzda tahlil qilinadi. Tadqiqotda markazlashgan boshqaruv mexanizmlari asosida 
aholining jismoniy tayyorgarligini, mudofaa qobiliyatini oshirish va ijtimoiy salomatlikni 
mustahkamlashga qaratilgan “Mehnat va mudofaaga tayyor” (GTO) umumittifoq dasturining 
strategik oʻrni ilmiy jihatdan asoslab berilgan. Shuningdek, mintaqada ixtisoslashtirilgan sport 
internatlari tarmogʻining kengayishi hamda Qashqadaryo va Surxondaryo pedagogika institutlari 
qoshida tashkil etilgan jismoniy tarbiya fakultetlarining oliy ma’lumotli murabbiy va mutaxassislar 
tayyorlashdagi samaradorligi yoritilgan.  

Maqolada oʻzbek milliy sport turlarining, xususan, kurash va uloq-koʻpkari oʻyinlarining 
sovet jismoniy tarbiya modellari bilan integratsiyalashuvi, ayollar sportining mintaqaviy oʻziga 
xosliklar doirasida ommalashishi hamda kadrlar bazasini yaratishdagi etnik va ijtimoiy omillar 
arxiv hujjatlari hamda tarixiy manbalar qiyosiy tahlili asosida koʻrib chiqiladi. Tadqiqot yakunida 
qayta qurish davridagi iqtisodiy-tizimli inqirozlarning sohaga salbiy ta’siri baholanib, sovet davrida 
yaratilgan moddiy-texnik va ilmiy-metodik poydevorning mustaqillik yillaridagi milliy sport tizimi 
uchun tamal toshi boʻlib xizmat qilganligi haqidagi xulosalar bayon etilgan. 

Kalit soʻzlar: GTO dasturi, jismoniy tarbiya, sport infratuzilmasi, pedagogika institutlari, 
milliy kurash. 

  
Бенгматов Алибек, 

 преподаватель кампуса Сурхандарья  
Навоийского инновационного университета 

ПОДГОТОВКА СПОРТИВНЫХ КАДРОВ В ЮЖНОМ УЗБЕКИСТАНЕ ВО ВТОРОЙ 
ПОЛОВИНЕ XX ВЕКА: АНАЛИЗ ПОЛИТИЧЕСКИХ, СОЦИАЛЬНЫХ И 

ИНСТИТУЦИОНАЛЬНЫХ ФАКТОРОВ 
 

АННОТАЦИЯ 
В статье комплексно анализируется системное влияние государственной политики 

советского периода на формирование и эволюционное развитие системы подготовки 
спортивных кадров в Южном Узбекистане (преимущественно на примере Кашкадарьинской 
и Сурхандарьинской областей) во второй половине XX века. В исследовании научно 
обоснована стратегическая роль общесоюзной программы «Готов к труду и обороне» (ГТО), 
направленной на повышение физической подготовленности населения, укрепление 
обороноспособности и социальной здоровья в условиях централизованного управления. 
Рассматривается расширение сети специализированных спортивных интернатов в регионе, а 
также эффективность факультетов физического воспитания, созданных при педагогических 
институтах Кашкадарьинской и Сурхандарьинской областей, в подготовке 
квалифицированных тренеров и специалистов. 

На основе сравнительного анализа архивных документов и исторических источников 
исследуются процессы интеграции узбекских национальных видов спорта — прежде всего 
борьбы и игры улак-купкари — в советские модели физического воспитания, популяризация 
женского спорта с учётом региональной специфики, а также этнические и социальные 
факторы формирования кадровой базы. В заключении оценивается негативное влияние 
экономико-системного кризиса периода перестройки на данную сферу и обосновывается 
вывод о том, что материально-техническая и научно-методическая база, созданная в 
советский период, стала фундаментом развития национальной спортивной системы в годы 
независимости. 

Ключевые слова: программа ГТО, физическое воспитание, спортивная 
инфраструктура, педагогические институты, национальная борьба. 

ABSTRACT 

This article comprehensively analyzes the systemic impact of Soviet state policy on the 
formation and evolutionary development of the sports personnel training system in Southern 
Uzbekistan (primarily on the example of the Kashkadarya and Surkhandarya regions) during the 
second half of the twentieth century. The study scientifically substantiates the strategic role of the 
all-Union “Ready for Labour and Defence” (GTO) program, which was aimed at enhancing the 
physical preparedness, defense capability, and social health of the population within a centralized 
administrative framework. It also examines the expansion of specialized sports boarding schools in 
the region and highlights the effectiveness of the faculties of physical education established at the 
pedagogical institutes of Kashkadarya and Surkhandarya in training highly qualified coaches and 
specialists. 

Based on a comparative analysis of archival documents and historical sources, the article 
explores the integration of Uzbek national sports—particularly wrestling and the traditional game of 
ulak-kupkari—into Soviet physical education models, the popularization of women’s sports within 
specific regional contexts, and the ethnic and social factors involved in building a sustainable 
кадровый base. In conclusion, the study assesses the negative impact of the economic and systemic 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                              №3/2 | 2026 

29 

crises of the perestroika period on the sector and argues that the material-technical and scientific-
methodological foundations established during the Soviet era served as a cornerstone for the 
development of the national sports system in the years of independence. 

Index Terms: GTO program, physical education, sports infrastructure, pedagogical 
institutes, national wrestling. 

  
1. Dolzarbligi: 
XX asrning ikkinchi yarmi Oʻzbekiston sport tarixi solnomasida tizimli transformatsiyalar 

davri sifatida alohida oʻrin tutadi. Bu davrda sport kadrlarini tayyorlash jarayoni Sovet Ittifoqi 
yuritgan markazlashgan jismoniy tarbiya va sport siyosatining fundamental tamoyillari asosida 
shakllandi. Janubiy Oʻzbekiston hududlari, xususan, Qashqadaryo va Surxondaryo viloyatlari 
oʻzining demografik oʻsishi va agrar salohiyati bilan ushbu tizimda kadrlar zaxirasini yetkazib 
beruvchi muhim bazaga aylandi. Sovet hokimiyatining sport sohasidagi strategik maqsadi nafaqat 
aholini jismoniy sogʻlomlashtirish, balki “Mehnat va mudofaaga tayyor” (GTO) dasturi orqali 
mehnat unumdorligini oshirish va yoshlarni harbiy xizmatga tayyorlashdan iborat edi. 

Ushbu davrda sport kadrlarini tayyorlashning institutsional asoslari sezilarli darajada 
kengaydi. 1950-yillardan boshlab Toshkentdagi markaziy oliygohlar bilan bir qatorda, janubiy 
hududlardagi pedagogika institutlari qoshida jismoniy tarbiya fakultetlarining tashkil etilishi 
(masalan, 1966-yilda Qarshi va keyinchalik Termiz pedagogika institutlarida) mahalliy 
mutaxassislar — trener va oʻqituvchilar qatlamini shakllantirishda hal qiluvchi rol oʻynadi. Mazkur 
jarayon sportni faqat shahar markazlaridagi elita mashgʻulotidan ommaviy ijtimoiy harakatga 
aylantirish imkonini berdi. 

Biroq, sovet sport modeli janubiy viloyatlarning oʻziga xos ijtimoiy-madaniy tuzilishi bilan 
oʻzaro integratsiyalashuv jarayonida qator ziddiyatli va qiziqarli xususiyatlarni namoyon etdi. Bir 
tomondan, milliy kurash va ot sporti kabi anʼanaviy turlar sovet sport tizimiga moslashtirilgan 
boʻlsa, ikkinchi tomondan, yevropacha sport turlari va ayollar sportini rivojlantirish orqali etnik 
hamda ijtimoiy integratsiyaga intilindi. 

Ushbu maqolaning dolzarbligi shundaki, unda XX asrning ikkinchi yarmida Janubiy 
Oʻzbekistonda sport mutaxassislarini tayyorlashning siyosiy, ijtimoiy va institutsional omillari 
kompleks tahlil qilinadi. Shuningdek, perestroyka davridagi tizimli inqirozlar va sovet davri 
merosining mustaqil Oʻzbekiston sport tizimi poydevori sifatidagi ahamiyati tarixiy nuqtai nazardan 
baholanadi. Tadqiqotning maqsadi — janubiy hududlardagi sport kadrlarini shakllantirish tajribasini 
oʻrganish orqali, bugungi kundagi sport siyosatini takomillashtirish uchun ilmiy xulosalar ishlab 
chiqishdan iborat. 

2. Metodlar va oʻrganilganlik darajasi:  
XX asrning ikkinchi yarmida Janubiy Oʻzbekistonda sport kadrlarini tayyorlash masalasi 

tarixshunoslikda bevosita alohida kompleks mavzu sifatida yetarlicha tadqiq etilmagan boʻlsa-da, 
mazkur yoʻnalish turli davrlarda jismoniy tarbiya va sport tarixiga oid ilmiy ishlarda qisman 
yoritilgan. Mavjud adabiyotlarni shartli ravishda arxiv manbalari, sovet davri nashrlari, 
mustaqillikdan keyingi ilmiy tadqiqotlar hamda zamonaviy maqolalar doirasida tahlil qilish 
mumkin. 

Avvalo, tadqiqotning asosiy manbaviy bazasini Oʻzbekiston milliy arxivi (OʻzMA) hamda 
Surxondaryo viloyati davlat arxivi fond materiallari tashkil etadi [1–4; 5–12]. Xususan, OʻzMAning 
2310-fondida saqlanayotgan hujjatlar sport tashkilotlarining boshqaruv mexanizmlari, 
moliyalashtirish masalalari va kadrlar tayyorlash jarayonining markazlashgan tizimi haqida muhim 
ma’lumot beradi [1,2,3,4]. Surxondaryo viloyati davlat arxivining 18-, 45- va 92-fond materiallari 
esa hududiy sport jamiyatlari, pedagogika institutlari hamda ixtisoslashtirilgan sport maktablarining 
faoliyatini yoritishda bevosita daliliy asos vazifasini bajaradi [5–12]. Arxiv manbalari, ayniqsa, 
sovet davrida markaz va hudud oʻrtasidagi boshqaruv munosabatlarini ochib berishda muhim 
ahamiyat kasb etadi. 

Sovet davrida chop etilgan fundamental ishlarda jismoniy tarbiya tizimi asosan ideologik 
yondashuv asosida talqin qilingan. Masalan, N.M.Alekseevning asarida jismoniy madaniyat 

jamoalarini tashkil etish va boshqarishning metodik asoslari bayon etilib, sport tizimining 
institutsional tuzilmasi yoritilgan [14]. R.Ismailov va Ya.Yaroskiy tomonidan yozilgan tadqiqotda 
esa Oʻzbekistonda jismoniy tarbiya va sportning shakllanish bosqichlari umumiy tarixiy kontekstda 
koʻrib chiqilgan [15]. Shuningdek, Yu.S.Sholomiskiy sovet davridagi Oʻzbekistonda sport rivojini 
ittifoq miqyosidagi siyosat bilan bogʻliq holda tahlil qiladi [16]. Biroq ushbu ishlarda Janubiy 
Oʻzbekiston hududiy xususiyatlari alohida tadqiq etilmagan. 

Mustaqillik davrida jismoniy tarbiya va sport tarixini qayta baholash jarayoni kuchaydi. 
G.R.Asatovaning ilmiy ishlari Oʻzbekistonda jismoniy madaniyat va sport rivojining dastlabki 
bosqichlari hamda milliy sport turlarining tarixiy ildizlarini oʻrganishga qaratilgan boʻlib, unda 
1920–1930-yillar muammolari chuqur yoritilgan [17,18,19]. Biroq XX asrning ikkinchi yarmi 
hududiy kesimda yetarlicha ochib berilmagan. 

R.Salimovning dissertatsiyasida Ikkinchi jahon urushi yillarida mudofaa-ommaviy sport 
ishlari va GTO tizimining harbiy-siyosiy ahamiyati tahlil qilingan [22]. Bu tadqiqot sovet sport 
siyosatining ideologik va mudofaa yoʻnalishlarini tushunishda muhim nazariy asos yaratadi. 
S.Yagshiev esa Markaziy Osiyo respublikalarida sotsialistik jismoniy madaniyat shakllanishining 
tashkiliy va siyosiy omillarini koʻrsatadi [23, 24]. 

Zamonaviy tadqiqotlar orasida S. Omonova sovet davrida Oʻzbekistonda jismoniy tarbiya va 
sportning umumiy holatini ijtimoiy-siyosiy nuqtai nazardan baholaydi [21]. Shuningdek, 
Yu.I.Ibragimov va Yu.A.Sklyar tomonidan Fargʻona jismoniy madaniyati ildizlariga oid tadqiqot 
hududiy sport taraqqiyotining tarixiy asoslarini ochib beradi [20]. 

Mahalliy tarixiy manba sifatida J.Toshpoʻlatovning Surxondaryoda jismoniy madaniyat va 
sport tarixiga bagʻishlangan asari hududiy jarayonlarni tiklashda muhim oʻrin tutadi [13].  

Umuman olganda, mavjud adabiyotlar sovet davrida jismoniy tarbiya va sport tizimining 
shakllanishi hamda rivojlanishiga oid umumiy nazariy va tarixiy tasavvurni beradi. Biroq Janubiy 
Oʻzbekiston (Qashqadaryo va Surxondaryo viloyatlari) misolida sport kadrlarini tayyorlash 
tizimining siyosiy, ijtimoiy va institutsional omillari kompleks tarzda maxsus tadqiq etilmagan. 
Mazkur maqola aynan shu boʻshliqni toʻldirishga qaratilgan boʻlib, arxiv hujjatlari, ilmiy 
adabiyotlar va dala materiallari asosida hududiy tajribani tizimli tahlil qilishni maqsad qiladi. 

Tadqiqotda asosiy manba sifatida Oʻzbekiston milliy arxivi (OʻzMA) va Surxondaryo 
viloyati davlat arxivi fondlari ishlatildi. Arxiv hujjatlari markaziy va hududiy boshqaruv 
munosabatlari, GTO dasturi, ixtisoslashtirilgan sport internatlari va pedagogika institutlarining 
faoliyati haqida daliliy ma’lumotlarni taqdim etdi va tarixiy-tadqiqotiy asos yaratdi. 

Tahlil jarayonida komparativ va integrativ yondashuvlar qoʻllanildi. Sovet davrida jismoniy 
tarbiya tizimining institutsional va metodik jihatlari Qashqadaryo va Surxondaryo hududlari 
misolida solishtirildi. Shuningdek, milliy sport turlarining sovet jismoniy tarbiya modellari bilan 
integratsiyasi, ayollar sportining ommalashishi va etnik-iqtisodiy omillarning kadrlar tayyorlashga 
ta’siri aniqlash uchun komparativ tahlil metodidan foydalangan. 

Dala tadqiqoti va intervyular orqali mahalliy tajriba va oral tarix oʻrganildi. Bu metod arxiv 
va nazariy ma’lumotlarni jonli xotiralar bilan toʻldirdi, murabbiylar tayyorlash amaliyotini yoritdi 
va hududiy xususiyatlarni aniqlash imkonini berdi. Shu bilan birga, tarixiy-komparativ va 
evolyutsion yondashuv qoʻllanilib, sport kadrlarini tayyorlash tizimining shakllanishi, rivojlanish 
bosqichlari va sovet davridagi merosi tizimli tarzda tahlil qilindi. 

3. Tadqiqot natijalari:  
Sovet Ittifoqi tarkibida boʻlgan davrda, ayniqsa XX asrning ikkinchi yarmida, 

Oʻzbekistonning janubiy hududlarida sport kadrlarini tayyorlash tizimi markazlashgan siyosatlar 
ta'sirida shakllandi, bu jarayon kommunistik partiyaning umumiy fizkultura va sportni rivojlantirish 
strategiyasiga asoslangan holda amalga oshirildi [14–16; 21–24]. Ushbu tizimning asosiy maqsadi 
aholini jismoniy jihatdan mustahkamlash, mehnat va mudofaa qobiliyatini oshirish, shuningdek, 
elita sportchilarini tarbiyalash orqali xalqaro obroʻ-e’tiborni ta'minlashdan iborat edi, bu esa janubiy 
viloyatlarda, masalan, Samarqand, Buxoro, Andijon va Qashqadaryo kabi mintaqalarda mahalliy 
sharoitlarga moslashtirilgan holda qoʻllanildi[1-4]. 

XX asrning ikkinchi yarmida Janubiy Oʻzbekistonda sport kadrlarini tayyorlash jarayoni bir 
necha muhim yoʻnalishlarda kechdi va oʻziga xos natijalarni koʻrsatdi. 1950-yillardan boshlab sport 
mutaxassislarini tayyorlash tizimi hududiy xususiyatlarni hisobga olgan holda markazsizlashtirila 
boshlandi. Toshkentdagi Oʻzbekiston davlat jismoniy tarbiya institutining (1955-yil) tashkil etilishi 
nafaqat poytaxt, balki Janubiy viloyatlar uchun ham kadrlar zaxirasini yaratdi[14; 15]. Muhokama 
jarayonida aniqlanishicha, aynan 1970-yillarga kelib janubiy hududlarda faoliyat yuritayotgan 
trener va oʻqituvchilar sonining 4000 nafarga yetishi, mintaqadagi pedagogika institutlari 
(Samarqand, Buxoro, Andijon, keyinchalik Qarshi va Termiz) qoshida jismoniy tarbiya 
fakultetlarining kengayishi bilan bevosita bogʻliqdir [12; 13]. Bu esa kadrlar yetishmovchiligi 
muammosini mahalliy resurslar hisobiga hal qilish imkonini bergan. 

"Mehnat va mudofaaga tayyor" (GTO) dasturining 1972 va 1985-yillardagi yangilangan 
tahrirlari Janubiy Oʻzbekistonning agrar tuzilmasiga moslashtirildi [22]. Muhokama shuni 
koʻrsatadiki, sport kadrlarini tayyorlash jarayoni mintaqaning iqtisodiy negizi boʻlgan paxtachilik 
va qishloq xoʻjaligi bilan uzviy bogʻlangan. GTO meʼyorlari nafaqat jismoniy koʻrsatkich, balki 
qishloq aholisining mehnat samaradorligini oshirish vositasi sifatida qoʻllanildi. Biroq, statistik 
maʼlumotlar tahlili shahar va qishloq oʻrtasida kadrlar taqsimoti va infratuzilma borasida sezilarli 
nomutanosiblik mavjud boʻlganini tasdiqlaydi: sport klublarining aksariyati shahar markazlarida 
toʻplangan boʻlib, qishloq joylarida mutaxassislar asosan umumtaʼlim maktablari negizida faoliyat 
yuritgan [8; 9; 10.]. 

Sovet hokimiyatining, xususan, Xrushchev davridagi sportni ommaviylashtirish strategiyasi 
Janubiy Oʻzbekistonda yangi ijtimoiy qatlam — "sport intelligentsiyasi"ning shakllanishiga olib 
keldi [14;15;16;21]. Arxiv hujjatlari tahlili shuni koʻrsatadiki, sport kadrlarini tayyorlashda faqat 
jismoniy sifatlar emas, balki "sovet kishisi"ni tarbiyalashga yoʻnaltirilgan mafkuraviy komponent 
ham muhim oʻrin tutgan [22; 23; 24]. Bu esa trener-pedagoglar zimmasiga ham sportchi, ham 
mafkuraviy yetakchi vazifasini yuklagan. 

Janubiy Oʻzbekistonning etno-madaniy oʻziga xosligi sovet modellari bilan integratsiya 
jarayonida oʻziga xos sintezni yuzaga keltirdi. Mahalliy murabbiylar tayyorlashda milliy kurash va 
ot sporti elementlaridan foydalanish (asosan norasmiy darajada boʻlsa-da) sportning 
ommaviylashishini tezlashtirdi [13; 25]. Surxondaryo va Qashqadaryo viloyatlari davlat arxivlari 
ma'lumotlari shuni tasdiqlaydiki, 1980-yillarning oxiriga kelib, mintaqada kadrlar tayyorlashning 
oʻziga xos maktabi shakllangan boʻlib, u keyinchalik mustaqil Oʻzbekiston sport tizimi uchun 
mustahkam poydevor vazifasini oʻtadi [5;6;7;8.]. 

Olingan natijalar shuni koʻrsatadiki, XX asrning ikkinchi yarmida sport kadrlarini tayyorlash 
tizimi qatʼiy markazlashgan boʻlishiga qaramay, Janubiy Oʻzbekistonda mahalliy demografik va 
iqtisodiy ehtiyojlarga moslashishga majbur boʻlgan. Tizimdagi asosiy yutuq mutaxassislar sonining 
keskin ortishi boʻlsa, asosiy kamchilik — infratuzilmaning kadrlar soniga mutanosib 
rivojlanmaganligi va qishloq hududlarida sport metodikasining sustligi boʻlib qolavergan [13; 25]. 

 Tadqiqot natijalari shuni koʻrsatadiki, Leonid Brejnev davrida (1964–1982) sport kadrlarini 
tayyorlashda "Elita sporti" va "Ommaviy jismoniy tarbiya" oʻrtasidagi muvozanatni taʼminlash 
uchun Sharqiy Yevropa (asosan GDR) tajribasidan keng foydalanilgan [14; 15]. 1962-yilda 
Toshkentda ochilgan birinchi sport internat-maktabi prototip vazifasini oʻtadi va 1979-yilga kelib 
respublika boʻylab bunday muassasalar soni 26 taga yetdi [1–12]. 

Muhokama jarayonida aniqlanishicha, janubiy viloyatlardan (Surxondaryo, Qashqadaryo) 
saralab olingan iqtidorli yoshlar ushbu internatlarda nafaqat jismoniy, balki sport psixologiyasi va 
tibbiy nazorat kabi zamonaviy yoʻnalishlarda ham kadr boʻlib yetishgan [9;10]. Biroq, infratuzilma 
tahlili shuni koʻrsatadiki, moddiy-texnik baza asosan shahar markazlarida (Toshkent, Samarqand, 
Andijon) toʻplangan boʻlib, qishloq hududlarida elektr va suv taʼminotidagi muammolar tizimli 
kadrlar tayyorlash jarayonini murakkablashtirgan [2;4]. 

Janubiy Oʻzbekistonda ayollar sporti kadrlarini tayyorlash dinamikasi ijtimoiy 
oʻzgarishlarning muhim indikatori boʻldi. Statistik ma'lumotlar shuni koʻrsatadiki, respublikada 
sport bilan shugʻullanuvchi ayollar ulushi 10 yil ichida (1959–1969 yy.) 3,6% dan 10,8% gacha 
oʻsgan [18; 13]. Bu oʻsishda Fargʻona (1954) va Samarqand (1951) pedagogika institutlari 

qoshidagi jismoniy tarbiya fakultetlari hal qiluvchi rol oʻynadi [6; 7]. Andijonning “Andijonochka” 
xokkey jamoasining 1979-yilda Ittifoq chempioni boʻlishi kabi natijalar janubiy mintaqadagi ayollar 
sporti maktabining naqadar yuqori salohiyatga ega boʻlganini isbotlaydi [13]. 

Sovet davri sport kadrlarini tayyorlash tizimining oʻziga xos natijasi — bu "Madaniy va 
etnik birlashuv"dir. Sport maydonlari oʻzbek, rus, tojik va boshqa millat vakillari uchun yagona 
"sovet fuqarosi" modelini shakllantirish poligoniga aylandi [22; 23; 24]. Komsomol va "Zarnitsa" 
kabi harbiy-vatanparvarlik oʻyinlari orqali sport kadrlariga mudofaa strategiyasining muhim 
boʻgʻini sifatida qaraldi [22; 23]. 

Mixail Gorbachyov (1985–1991) davridagi perestroyka siyosati sport tizimidagi jiddiy 
kamchiliklarni fosh etdi. Muhokama qilinayotgan davrda janubiy viloyatlarda, xususan, Buxoro 
oblastida ogʻir atletika klublari soni hujjatlarda 904 ta deb koʻrsatilgan boʻlsa-da, amalda ularning 
soni 100 tadan oshmasligi maʼlum boʻldi [4]. Shunga qaramay, Termiz va Qarshi pedagogika 
institutlarining (1966) kadrlar yetkazib berish quvvati saqlab qolindi va bu mustaqillik arafasida 
mintaqaviy kadrlar bazasini saqlashga imkon berdi [8]. 

Tadqiqot natijalari shuni koʻrsatadiki, XX asrning ikkinchi yarmi Janubiy Oʻzbekistonda 
sportni nafaqat jismoniy tarbiya, balki ijtimoiy mobilizatsiya vositasiga aylantirdi. Sport kadrlarini 
tayyorlash tizimi qishloq yoshlarining urbanizatsiyalashuvini tezlashtirdi. "Sport ustasi" va "Oliy 
murabbiy" kabi unvonlarning joriy etilishi, ayniqsa janubiy institutlar bitiruvchilari uchun ijtimoiy 
iyerarxiyada yuqori mavqega ega boʻlish imkoniyatini yaratdi [14; 15; 18]. 

Muhokama jarayonida aniqlanishicha, sport kadrlarini shakllantirish jarayoni mintaqaning 
iqtisodiy negizi boʻlgan paxtachilik sektori bilan bevosita bogʻlangan. Masalan, Zarafshon okrugi 
va boshqa janubiy hududlarda sport toʻgaraklari paxta terimi va qishloq xoʻjaligi rejalari bilan 
integratsiya qilingan [8; 12]. Bu esa jismoniy tarbiyadan mehnat samaradorligini oshirishning 
utilitar vositasi sifatida foydalanilganini koʻrsatadi. 

1970–1980-yillar Janubiy Oʻzbekistonda jismoniy tarbiya fakultetlarining kengayishi bilan 
xarakterlanadi. Namangan (1966), Samarqand (1967), Jizzax (1976) va Surxondaryo (1979) 
fakultetlarining tashkil etilishi natijasida mutaxassislar tayyorlash konveyer usuliga oʻtdi [4; 8]. 

1965-yilga kelib sport bilan shugʻullanuvchi ayollar sonining 500 ming nafarga yetishi sovet 
modernizatsiyasining eng yirik yutuqlaridan biri sifatida baholanadi [18; 13]. Galina Shamrayning 
1952-yilgi Xelsinki Olimpiadasidagi oltin medali janubiy hududlardagi yosh qizlar uchun 
"Olimpiya madaniyati" va professional sportga kirib kelishda asosiy turtki boʻlib xizmat qildi [18; 
19]. 

Janubiy Oʻzbekistonda kadrlar tayyorlashning oʻziga xos xususiyati — bu folklor sport 
turlarining (kurash, ot sporti) sovet musobaqalari tizimiga integratsiyalashuvidir. Bu metodologik 
yondashuv mahalliy aholi orasida sportga boʻlgan motivatsiyani oshirishga xizmat qilgan boʻlsa-da, 
resurslarning asosiy qismi evropacha turlarga (futbol, gimnastika, yengil atletika) yoʻnaltirilgan edi 
[14; 15]. Masalan, 1956-yilda "Paxtakor" stadioni qurilishi elita sport kadrlarini poytaxtga jalb etish 
markazi boʻlgan boʻlsa, chekka qishloqlarda kadrlar tayyorlash bazasi hali ham cheklangan 
infratuzilma (suv va elektr tanqisligi) sharoitida qolayotgan edi [3]. 

Sport maydonlari turli etnik guruhlarni (oʻzbek, rus, tojik va b.) birlashtiruvchi "ijtimoiy 
laboratoriya" vazifasini oʻtadi [22; 23; 24]. Birgalikdagi mashgʻulotlar va "Zarnitsa" kabi harbiy-
vatanparvarlik oʻyinlari sport kadrlarida kommunistik qadriyatlar va sovet fuqaroligi hissiyotini 
shakllantirishga yoʻnaltirildi [22; 23]. Bu jarayon 1980-yillar oxiridagi perestroyka davrida 
hisobotlardagi yolgʻon ma’lumotlar (Buxoro va Andijon misolidagi shishirilgan raqamlar) tufayli 
tanqidga uchragan boʻlsa-da, yaratilgan kadrlar bazasi 1990-yillarda yangi ochilgan oliygohlar 
(masalan, Urganch) uchun metodik asos boʻlib xizmat qildi [13]. 

 
1-jadval. XX asrning ikkinchi yarmida Janubiy Oʻzbekiston sport kadrlarini 

tayyorlash va sohani institutsional rivojlantirishning asosiy bosqichlari [1-4]. 
Yil Voqea / Tashkil etilgan muassasa Tavsif / Muhim jihat 

1951 Samarqand jismoniy tarbiya va pedagogika instituti ochilgan 
(ayollar sporti uchun muhim) 

Ayollar sporti boʻyicha kadrlar 
tayyorlash boshlangan 

Yil Voqea / Tashkil etilgan muassasa Tavsif / Muhim jihat 

1954 Fargʻona pedagogika institutining jismoniy tarbiya fakulteti 
tashkil etilgan; Andijon viloyatida ayollar sporti rivojlanishi 

Janubiy mintaqalarda ayollar sporti 
rivoji va Spartakiada natijalari 

1955 Oʻzbekiston davlat jismoniy tarbiya instituti (Toshkent) 
ochilgan – janubiy viloyatlardan talabalar oʻqitilgan 

Janubiy viloyatlardan kelgan 
talabalarni tayyorlash markazi 

1959 Respublikada ayollar sport ishtiroki 3,6% dan 10,8% ga 
oshgan (1969-yilga kelib) Ayollar ishtirokining oshishi 

1962 Toshkentda birinchi sport internati ochilgan (Sharqiy 
Germaniya modeli asosida) 

Yosh sportchilarni maxsus 
tayyorlash tizimi 

1964 Leonid Brejnev davri boshlanishi – etnik integratsiya va 
sportni madaniy birlashuv vositasi sifatida rivojlantirish 

Sport orqali etnik guruhlar 
integratsiyasi 

1966 Termiz, Qarshi, Namangan, Qoʻqon pedagogika 
institutlarining jismoniy tarbiya fakultetlari ochilgan 

Janubiy oblastlarda mahalliy 
fakultetlar tashkil etilishi 

1967 Samarqand pedagogika institutining jismoniy tarbiya 
fakulteti ochilgan 

Samarqandda jismoniy tarbiya 
fakulteti 

1972 GTO dasturining yangi versiyasi joriy etilgan – janubiy 
viloyatlarda sport klublari koʻpaygan 

Ommaviy sport va GTO dasturi 
kuchayishi 

1979 Oʻzbekistonda 26 ta sport internati faoliyat yuritgan; Andijon 
“Andijonochka” xokkey jamoasi Ittifoq chempioni 

Sport internatlari soni va ayollar 
sportidagi yutuqlar 

1985 GTO dasturining yangi versiyasi va perestroyka boshlanishi 
– qishloq sport klublarining kamligi tanqid qilingan 

Perestroyka davrida ochiqlik va 
mahalliy resurslarga e’tibor 

Tadqiqot doirasida toʻplangan maʼlumotlar va arxiv hujjatlari asosida shakllantirilgan ushbu 
1-jadval XX asrning ikkinchi yarmida Janubiy Oʻzbekiston sport tizimining evolyutsion rivojlanish 
manzarasini ochiq koʻrsatadi. Jadval tahlili bir necha muhim tendensiyalarni ochib beradi: 

Birinchidan, institutsional kengayish dinamikasi. 1951-yildan 1970-yillar oxirigacha 
boʻlgan davrda sport kadrlarini tayyorlash tizimi markazdan (Toshkentdan) chekka viloyatlarga 
qarab kengayganini koʻrish mumkin. Ayniqsa, 1966-yilda Termiz, Qarshi, Namangan va Qoʻqonda 
jismoniy tarbiya fakultetlarining parallel ravishda ochilishi janubiy mintaqalarda murabbiylar 
yetishmovchiligi muammosini hal etishda strategik burilish yasadi. Bu jarayon sport 
mutaxassislarini tayyorlashni hududiy ehtiyojlarga va demografik oʻsishga moslashtirish imkonini 
berdi. 

Ikkinchidan, ayollar sportining ijtimoiy modernizatsiyasi. Jadval maʼlumotlari shuni 
koʻrsatadiki, 1959–1969-yillar oraligʻida ayollarning sportdagi ishtiroki qariyb uch barobarga (3,6% 
dan 10,8% gacha) oshgan. Bu koʻrsatkich Samarqand va Fargʻonadagi ixtisoslashtirilgan fakultetlar 
faoliyati bilan bevosita bogʻliqdir. 1979-yilda "Andijonochka" jamoasining Ittifoq chempioni 
boʻlishi esa, oʻn yillik tizimli kadrlar tayyorlash jarayonining oliy natijasi sifatida baholanishi 
mumkin. 

Uchinchidan, elita sporti va ommaviylik integratsiyasi. 1962-yilda joriy etilgan sport 
internatlari tizimi (GDR modeli asosida) iqtidorli yoshlarni professional darajada tayyorlashga 
xizmat qilgan boʻlsa, 1972 va 1985-yillardagi GTO (Mehnat va mudofaaga tayyor) dasturlari 
sportni ommaviy xarakterga aylantirishga yoʻnaltirildi. Jadvalda koʻrsatilganidek, 1979-yilga kelib 
sport internatlari sonining 26 taga yetishi, Oʻzbekistonning sobiq Ittifoq miqyosidagi sport 
zaxiralari bazasiga aylanganini tasdiqlaydi. 

Toʻrtinchidan, perestroyka davridagi transformatsiyalar. 1985-yildan boshlangan davr 
jadvalda tizimdagi nomutanosibliklar (qishloq joylarida infratuzilma yetishmasligi) tanqid qilingan 
davr sifatida qayd etiladi. Bu esa sovet sport modelining kadrlar tayyorlashdagi miqdoriy yutuqlari 
bilan birga, sifat va taqsimotdagi muammolarini ham koʻrsatib beradi. 

Mazkur 1-jadval Janubiy Oʻzbekiston sport kadrlarini tayyorlash tizimi qat'iy rejalashtirish 
va tizimli institutsional rivojlanish bosqichlarini bosib oʻtganligini, bu esa bugungi milliy sport 
maktablarining shakllanishi uchun asosiy manba boʻlganini isbotlaydi. 

4.Xulosa: 

XX asrning ikkinchi yarmida Janubiy Oʻzbekistonda sport kadrlarini tayyorlash jarayonini 
tadqiq etish natijasida quyidagi fundamental xulosalarga kelindi: 

Birinchidan, Sovet Ittifoqining markazlashgan siyosati Janubiy Oʻzbekistonning ijtimoiy-
madaniy hayotida sportni institutsional darajaga koʻtardi. Markazlashgan boshqaruv modellari va 
"Mehnat va mudofaaga tayyor" (GTO) kabi dasturlarning joriy etilishi jismoniy tarbiyani nafaqat 
salomatlik, balki davlat mudofaa va mehnat unumdorligini oshirishning strategik quroliga 
aylantirdi. Janubiy hududlarning agrar xususiyatlari ushbu tizimning mahalliy sharoitlarga 
moslashishini ta'minlab, qishloq xoʻjaligi mehnati va ommaviy sportning oʻziga xos sintezini 
yuzaga keltirdi. 

Ikkinchidan, mintaqada sport kadrlarini tayyorlashning mustahkam bazasi yaratildi. 1950–
1980-yillar oraligʻida Samarqand, Fargʻona, Andijon, Qarshi va Termiz kabi shaharlarda 
pedagogika institutlari qoshida jismoniy tarbiya fakultetlarining tashkil etilishi mintaqaviy kadrlar 
defitsitini bartaraf etdi. Ushbu muassasalar tomonidan tayyorlangan minglab trener va pedagoglar 
sportni qishloq va shahar darajasida ommaviylashtirishda asosiy boʻgʻin vazifasini oʻtadi. 

Uchinchidan, sovet sport modeli mintaqaning etnik va ijtimoiy qiyofasini 
modernizatsiyalashga xizmat qildi. Milliy kurash va koʻpkari kabi xalq oʻyinlarining sovet jismoniy 
tarbiya tizimiga integratsiyalashuvi mahalliy aholining sportga qiziqishini oshirgan boʻlsa, ayollar 
sportining rivojlanishi anʼanaviy jamiyatda xotin-qizlarning ijtimoiy faolligini oshirishda muhim 
omil boʻldi. Etnik integratsiya jarayonlari esa sport maydonlarini turli millat vakillari uchun 
umumiy ijtimoiy makon sifatida shakllantirdi. 

Toʻrtinchidan, tizimdagi yutuqlar bilan birga, shahar va qishloq oʻrtasidagi infratuzilmaviy 
nomutanosiblik hamda perestroyka davrida fosh etilgan statistik manipulyatsiyalar (hisobotlardagi 
yolgʻon koʻrsatkichlar) sovet modelining tizimli kamchiliklarini koʻrsatib berdi. Bu esa kadrlar 
tayyorlashda miqdor va sifat oʻrtasidagi mutanosiblikni saqlash muhimligini isbotlovchi tarixiy 
saboqdir. 

Xulosa shundan iboratki, XX asrning ikkinchi yarmida Janubiy Oʻzbekistonda 
shakllantirilgan sport kadrlarini tayyorlash tizimi, garchi mafkuraviy maqsadlarga yoʻnaltirilgan 
boʻlsa-da, bugungi mustaqil Oʻzbekiston sportining moddiy-texnik, metodik va institutsional 
poydevorini yaratib berdi. Ushbu tarixiy tajriba bugungi kunda ham mahalliy anʼanalar bilan 
zamonaviy sport texnologiyalarini uygʻunlashtirish hamda mintaqaviy sport siyosatini samarali 
yuritishda muhim manba boʻlib xizmat qiladi. 

